
Parivartanam

પરિવર્તનમ્

ગુણાનુરાગી રાજા ભોજઃ માલવાદેશે રાજ્યં કરોતિ સ્મ । તસ્ય રાજ્યવ્યવસ્થા તથાઆસીત્ યથા કોઽપિ તત્ર ચૌર્યં
કર્તુ ન ઉત્સહતે સ્મ ।
તસ્મિન્ રાજ્યે આસીત્ કશ્ચિત્ નરાધમ। દુર્મુખઃ નામ । ઉજ્જયિનીનગરે સ ચૌર્યં કર્તુ બહુ અયતત કિન્તુ સર્વદા
અસફલઃઅભવત્।અન્તે ખિન્નઃ સઃ રાજ્યંત્યક્ત્વા વનં ગતઃ। વને કશ્ચિત્આશ્રમઃઆસીત્। તત્રસસાધુમહારાજં
વાસસ્થાનં અયાચત । સાધુઃ તસ્મૈ ન કેવલં વાસસ્થાનં અદદાત્, તસ્યઆતિથ્યમપિ અકરોત્ । અતિચકિતઃ ચોરઃ
તત્રૈવ રાત્રિં  અયાપયત્ । પરદિને સઃ સાધુ સ્વકીયગુરું કર્તું ઇચ્છન્ તસ્ય સકાશં ગત્વા શિક્ષાં પ્રાપ્તું ઇચ્છાં પ્રાકટયત્
।
સાધુઃ અવદત્ - વરં ! ઉપદેશં દદામિ કિન્તુ ત્વયા મમ વચનદ્વયં સ્વીકરણીયં આચરણીયં ચ । પ્રથમમ્, કદાપિ
અસત્યં ન વદ । દ્વિતીયમ્, યસ્મિન્ ગૃહે ખાદસિ તત્ર ચૌર્યં મા કુરુ । અન્યાન્ દુર્ગુણાન્ ત્યજેઃ ન વા કિન્તુ એતત્
વચનદ્વયં ત્વયા આચરણીયમ્ ।
સઃ ગુરોઃ વચનં સ્વ્યકરોત્ । પરન્તુ સ્વભાવઃ દુરતિક્રમઃ ।
એકદા દુર્મુખઃ સામન્તસ્ય વેશં ધારયિત્વા ભોજરાજસ્ય પ્રાસાદે ચૌર્યં કર્તું ગતઃ । દ્વારપાલઃ તં અપૃચ્છત્ કસ્ત્વં ?
અહં ચોરઃ ઇતિ દુર્મુખઃ ઉદતરત્ ।
દ્વારપાલઃ ચકિતઃ । કોઽપિ ચોરઃ આત્માનં ચોરં ન ઘોષયતિ । એષ કદાપિ ચોરઃ ભવિતું ન
શક્નોતિ । નિશ્ચિતં એષ સામન્તઃ એવ । એવં વિચાર્ય દ્વારપાલ તસ્મૈ નિર્વિઘ્નં   પ્રવેશં દત્તવાન્ ।
દુર્મુખઃ મનસિ ગુરોઃ પ્રતાપં પ્રશંસન્ અભ્યન્તરં ગત્વા કસ્મિંશ્ચિત્   કોણે ગુપ્તં અતિષ્ઠત્ । કિઞ્ચિત્કાલાત્ પરં
રાજા બહિર્નિર્ગતઃ   । ચોરઃ અવસરં પ્રાપ્ય મણિમુક્તાદીનાં પોટલીં  કૃત્વા  યદા પ્રસ્થાતું ઉદ્યતઃ તદા તસ્ય દૃષ્ટિઃ
ચતુઃષષ્ટિમિષ્ટાન્નૈઃ સજ્જિતાયાં ભોજનસ્થાલ્યાં અપતત્ । પરન્તુ યદા સઃ ખાદિતું અગચ્છત્ તદા તસ્ય મનસિ ગુરોઃ
દ્વિતીયશિક્ષાયાઃ સ્મૃતિઃ જાગરિતા “યસ્મિન્ ગૃહે ખાદસિ તત્ર ચૌર્યં મા કુરુ” ઇતિ । સ્થાલીં  ત્યક્ત્વા પોટલીં  ચ
વિહાય ગુપ્તમાર્ગેણ સઃ પ્રાસાદાત્ બહિર્નિર્ગતઃ   ।
રાજા પ્રત્યાગત્યઅદ્ભુતં ચોરકાર્યં દૃષ્ટ્વા ચકિતઃ । પરદિને સઃ દ્વારપાલં ચોરસ્યઅન્વેષણાય પ્રેષિતવાન્ । બહુકાલં
અન્વેષણાત્ પરં સઃ દુર્મુખઃ રાજ્ઞઃ સમક્ષં આનીતઃ ।
દુર્મુખઃ રાજાનં યથાયથં સત્યં અવદત્ । રાજા તસ્મૈ વિપુલં ધનં દત્ત્વા તં અમોચયત્ ।
ચોરઃ અચિન્તયત્ - “મમ ગુરુઃ અતીવ પ્રતાપી । ધન્યોઽધુનાહમ્ । પુરસ્કારધનમિદં ગુરુચરણે નિવેદ્ય આશ્રમે
નિવસ્તું નિવેદયિષ્યામિ । ગુરોઃ વચનસ્યઆચરણેન મયા સમાજે સમ્માનઃ પ્રાપ્તઃ, રાજમાનં ધનં ચ લબ્ધમ્ । ”

શનૈઃ શનૈઃ દુર્મુખસ્ય સર્વે દુર્ગુણાઃ દૂરીભૂતાઃ । સઃ દુર્મુખતાં પરિત્યજ્ય સુમુખઃ નામ મહાત્મા અભવત્ । - સુમેધાઃ

